
ВЯДРО

Вядро – ёмістасць для пераносу вадкасці – часта выступала як сакральная рэч у сямейнай абраднасці ўсходніх славян.
Перш за ўсё гаспадыня павінна была штодзень клапаціцца аб чысціні вядра. Па-другое, у народнай свядомасці да вядра і вады ў ім былі выпрацаваны некаторыя парады і рэкамендацыі.
· Так, адразу пасля смерці чалавека, з вядра або вёдраў, якія былі ў хаце, абавязкова вылівалі ваду, а вядро пераварочвалі. Нашы продкі былі перакананыя ў тым, што ў адваротным выпадку душа памерлага «акунецца» ў гэтую ваду, і яна (вада) стане «мёртвай», г.зн. шкоднай для жывых.
· Цяжарнай жанчыне забаранялася ступаць на тое месца, дзе стаяла вядро з вадой, калі мылі падлогу. Лічылася, што дзіця ў такім выпадку будзе хварэць на лішай.
· Цяжарнай жанчыне забаранялі хадзіць па ваду да калодзежа: пралітая вада (тады, калі ваду пералівалі з калодзежнага вядра ў сваё) магла прывесці да таго, што дзіця ў час кармлення будзе пастаянна «адліваць» малако; а раптоўны позірк цяжарнай жанчыны ў калодзеж мог прывесці да нараджэння сляпога дзіцяці.
· Пустое вядро (як і пустая бутэлька, якую трэба прыбраць са стала) заўсёды прадказвала «пустату», г.зн. няўдачу ў справах. Пустое вядро параўноўвалі з межамі – тым часам, калі на небе няма Месяца. I тут зноў на дапамогу прыходзіць фундаментальны прынцып народнай культуры: «Падобнае выклікае падобнае». Сувязь была бязмежна празрыстай і выразна матываванай: адсутнасць свяціла ў начным небе, г.зн. «касмічная пустата» магла справакаваць «пустату» яку жыцці, так і ў любой дзейнасці чалавека. Адна з назваў гэтай фазы месяца, якая прыжылася на Палессі, — «пустыя дні».
· У народным асяроддзі лічылася, што чалавек ці жывёла, зачатыя ў «межы», не будуць жыць доўга. У такі час ніколі не вадзілі карову на злучку, не саджалі наседку на яйкі і г.д. Нараджэнне «на межах» таксама лічылі адмоўным знакам. Пра такога чалавека гаварылі, што ён ніколі не народзіць дзіця (будзе такім жа «пустым», як месяц у гэты час), рана аўдавее. Па той самай прычыне «на межах» ніколі не спраўлялі вяселле: засцерагаліся, каб не застацца бяздзетнымі.
· Паўсюдна была вядома прыкмета: калі сустрэнеш на сваім шляху жанчыну з пустым вядром, удачы не будзе. Таму людзі, якія выхаваныя ў лепшых традыцыях народнай культуры, каб не нашкодзіць тым, хто ідзе насустрач, заўсёды імкнуліся іх прапусціць (пачакаць) ці клалі што-небудзь у пустое вядро.
КОЛА
Кола ў культуры ўсходніх славян заўсёды сімвалізавала Сонца, рух і аднаўленне. Здавён рух у часе суадносіўся з колам, казалі – « кола часу», «кола жыцця» ці «закруціўся, як вавёрка ў коле». Крыж (спіцы) у коле (крузе) сімвалізаваў чацвяртное дзяленне, што адпавядала гадавому цыклу. У старажытныя часы кола дазволіла вырабляць сродкі руху. У той жа час кола вельмі часта прысутнічала ў абрадах і рытуалах.
· На Масленку на высокай жардзіне мацавапі кола, якое сімвалізавала гадавы цыкл, і пасля гульняў яго абавязкова спальвалі, тым самым як бы паскараючы доўгачаканы надыход цяпла.
· Палаючыя колы былі сімвалам Сонца, якое коціцца па небасхіле. Іх пускалі з гары ў дні святкавання летняга сонцастаяння – на Купалле. Старыя колы спальвалі ў купальскім агні.

· Пусканне палаючых колаў з гары часта набывала ахоўную функцыю ад нячыстай сілы. Так, у некаторых рэгіёнах такія колы пускалі на Юрая, тым самым ахоўвалі палі і статкі ад сурокаў.
· На Гомельшчыне існаваў звычай на Іванаў дзень катаць кола вакол хаты і пабудоў, затым замацаваць яго на доўгі шэст і пакінуць так да наступнага года. Так гаспадар хаты ахоўваў сваю гаспадарку «ад коршака, непрыемных людзей і звяроў...»
· Кола, якое выступала абярэгам гаспадаркі ад нястач, драпежных звяроў і г.д. усталёўвалі на Дабравешчанне, на Юрая, на Купалле. Часам гэты абрад выконвалі ў дзень Ушэсця (28 жніўня) – у гонар заканчэння сельскагаспадарчых работ.

· Кола часта было адным з атрыбутаў лячэбнай магіі і варажбы: цераз спіцы кола пераносілі, перакідвалі пэўныя рэчы.

· Колы замацоўвалі на дахах ці на дрэвах, каб буслам — птушкам-сімвалам шчасця і дабарабыту – было зручна будаваць свае гнёзды.

· У той жа час кола, якое рухаецца, выклікала насцярожанасць. Існаваў шэраг забарон, звязаных з рухомым колам. Напрыклад, незамужняй дзяўчыне забаранялася ставіць нагу на кола: «бо колькі спіц у коле, столькі гадоў не будзе дзяцей».
ДЗЯЖА

Дзяжа – драўляная ёмістасць, у якой ставілі цеста (рошчыну) для хлеба. У культуры ўсходніх славян дзяжа стала сімвалам багацця, дабрабыту і здароўя, а таксама працягу жыцця на зямлі. Дзеянні гаспадыні, калі яна апускала ў дзяжу рошчыну і выпякала хлеб, параўноўвалі з нараджэннем новага жыцця. Лічылася: як «расце» цеста, так дабрабыт будзе «расці» ў хаце.
· Дзяжу выкарыстоўвалі і ў абрадах, звязаных з ахоўнай магіяй, каб спыніць град ці пажар, перасцерагчы ад удару маланкай і г.д. Так, у час навальніцы ці пажару жанчыны выносілі на падворак дзяжу, хлебную лапату і накрыўку ад дзяжы.
· У час улазін першымі ў хату пускалі кошку, пеўня, а потым уносілі дзяжу. Гаспадар нёс дзяжу з рошчынай і прасіў Нябёсы, каб у новай хаце ніколі не зводзіўся хлеб.

· Хлеб у дзяжы будзе заўсёды «расці», калі дзяжу вырабіць з сасны, у якую трапіла маланка.

· Калі куплялі дзяжу, неабходна было адрозніваць «мужчынскую» і «жаночую», набываючы, безумоўна, жаночую. Для гэтага лічылі клёпкі: цотная колькасць называлася «дзіж», няцотная — «дзіжка».
· Дзяжу з цестам накрывалі ручніком і ставілі на стол ці ў чырвоны кут.
· Калі дзяжа «сапсавалася», гаспадыні неабходна было выканаць шэраг магічных дзеянняў: пацерці яе цыбуляй, часнаком, абкурыць купальскімі травамі, абпырскаць хрышчэнскай вадой, пасыпаць чацвярговай соллю ці спасаўскім макам.
· Ва ўсходніх славян было не прынята пазычаць дзяжу. Казалі, што «дзяжа не паважае чужыя парогі». Лічылася, што той, хто дасць сваю дзяжу, развітаецца з сямейным шчасцем, дабрабытам.

· Дзяжу не мылі, а скрэблі, каб у яе шчылінах заўсёды заставалася крыху цеста. Гэта рабілі наўмысна, каб хлеб у доме ніколі не скончыўся.
· Садзіцца ці ўставаць на дзяжу дазвалялася толькі ў выключных выпадках і пры ўмове рытуальнай «чысціні» - напрыклад, цнатлівай нявесце або малому дзіцяці ў час першага пострыгу, якое выконвалі роўна ў год.
· Калі дзяжа прыйшла ў нягоднасць, яе накрывалі ручніком і ставілі ў чырвоны кут. Далей яе выкарыстоўвалі для захоўвання пірагоў, печыва і інш. у дні вялікіх свят. 

ХЛЕБНАЯ ЛАПАТА

Хлебная лапата – абавязковы атрыбут сялянскага жыцця, пры непасрэдным удзеле якога выпякалі хлеб. У традыцыйнай культуры славян даволі часта выкарыстоўвалася ў розных абрадавых кантэкстах і мела адпаведныя абрадавыя функцыі. Так, самым актыўным чынам хлебную лапату ўключалі ў абрад выпякання вясельнага каравая.
· Перад тым, як пасадзіць каравай у печ, хросная маці злёгку ўдарала хлебнай лапатай усіх, хто прысутнічаў у хаце, «каб шчасце было». Пасля таго, як каравай дастануць з печы, яна ж тройчы стукала хлебнай лапатай па першай бэльцы, якая знаходзілася на столі ў непасрэднай блізкасці ад печы. Тая дзяўчына, якая ніяк не магла выйсці замуж, выхоплівала лапату з рук хроснай і выбягала на вуліцу. Лічылася, калі яна першым сустрэне мужчыну, то хутка выйдзе замуж, калі жанчыну – яе мары ў гэтым годзе не здзейсняцца.
· Лічылася, што прадуцыравальныя якасці – так званы спор, ці ўдачу – хлебная лапата магла перадаваць не толькі людзям, але і жывёле. Так, каб карова «прыйшла з цяляткам», яе, перш чым адправіць да быка, тройчы «перакрыжоўвалі» (злёгку білі па спіне) хлебнай лапатай.
· У паўсядзённым жыцці ў дачыненні да хлебнай лапаты існаваў шэраг правілаў і забарон. Так, пасля таго, як хлеб паставілі ў печ, хлебную лапату трэба было падняць як мага вышэй, дакрануцца да бэлькі або пячной трубы, каб хлеб добра падняўся. А потым выставіць лапату ў сенцы або паставіць у клець, «каб у хаце ніхто нікому не быў павінен». Прычым лапату трэба было ставіць ручкай дагары. Хлебную лапату забаранялася выкарыстоўваць не па прызначэнні. Лічылася: той, хто парушыць гэтае правіла, будзе хварэць, дзеці перастануць расці, хлеб перастане падымацца, і такой лапатай у далейшым карыстацца было нельга.
· Хлебную лапату выкарыстоўвалі і як магічны сродак падчас лячэння дзяцей ад сполаху. Для гэтага дзіця клалі на хлебную лапату і засоўвалі ненадоўга ў печ, з якой толькі што дасталі хлеб. На Палессі рабілі яшчэ і так: хворае дзіця садзілі на лапату, падносілі да моцна натопленай печы, у якой палаў агонь і «пужалі» хваробу.
· Лічылі: калі кроплі дажджу – вады Нябёсаў – упадуць на хлебную лапату, то абавязкова «апякуцца» і папросяць Бога спыніць дождж. Таму, як толькі пачыналася навальніца, гаспадыня павінна была выкінуць хлебную лапату на двор.
· Хлебнай лапатай «закрыжоўвалі» навальнічную хмару. Для гэтага бралі велікодны абрус (той, які быў на стале ў дзень святкавання Вялікадня), прымацоўвалі да лапаты і размахвалі, як харугвамі, з боку ў бок, быццам разганяючы хмары.
· Дзяжа і хлебная лапата заўсёды ўяўляліся як неразлучная пара, якая толькі разам будзе спрыяць дабрабыту і шчасцю ў сям'і. Таму, калі трэба было выкінуць старыя дзяжу і лапату, іх палілі разам – на масленічным або купальскім вогнішчы. Калі трэба было купіць або зрабіць новыя – набывалі разам, толькі парай.
ВЯРОЎКА
Вяроўка – рэч, якая вельмі часта выкарыстоўваецца для таго, каб штосьці прывязаць і г.д. У той жа час пазней, з развіццём тэхнікі яе вырабу – віцця і пляцення, вяроўка набыла рытуальныя функцыі.
· Вяроўку ніколі не перадавалі з рук у рукі і не бралі «голымі» рукамі. Неабходна было сказаць, дзе ляжыць ці вісіць вяроўка, або пакласці яе на зямлю, каб той, каму яна была патрэбна, узяў яе сам.
· Каб жывёла, якую куплялі, прыжылася ў гаспадарцы, а таксама, каб «прывесці» ў сваю гаспадарку поспех і дабрабыт, пакупнік імкнуўся атрымаць тую вяроўку, на якой прывялі жывёлу на продаж.
· Сярод усходніх славян было прынята плаціць пакупніку за вяроўку ці купляць новую, але сваю вяроўку абавязкова забіраць дадому.
· Каб вырашыць гэтую бясконцую спрэчку, паўднёвыя славяне тую вяроўку, на якой вялі жывёлу, рэзалі на дзве часткі: адну пакідалі сабе, другую аддавалі пакупніку.
· Вяроўка заўсёды сімвалізавала сувязь, сямейны саюз. Калі юнак жадаў ажаніцца, яму неабходна было ўзяць у руку вяроўку і пайсці з ёй 6 студзеня ў храм. У час набажэнства ён павінен быў вымаўляць імя той дзяўчыны, з якой жадаў ажаніцца. Лічылася, што тады яго жаданне абавязкова спраўдзіцца.

· Лічылася, што менавіта вяроўкай ведзьмакі адбіраюць у кароў малако, вяроўкай збіралі расу, каб прынесці шкоду чалавеку і хатняй жывёле.

· У той жа час менавіта вяроўкай перавязвалі жаніха і нявесту перад вянчаннем, абвязвалі ложак парадзіхі і г.д. Часцей за ўсё вяроўка (нітка, пояс) былі чырвонага колеру.

· На Раство вяроўкай звязвалі ножкі стала, каб летам хатняя жывёла вярталася дадому і не згубілася ў лесе.

· У крузе, складзеным з вяроўкі, кармілі кур у Сачэльнік і ў дзень святога Ігнація, каб куры не хадзілі па чужых падворках.

· На Масленіцу вяроўкай перавязвалі пладовыя дрэвы.
· Вяроўку часта выкарыстоўвалі ў народнай магіі, часцей за ўсё на ёй завязвалі вузельчыкі і «адсылалі» на іх чужыя хваробы. «Замоўленую» вяроўку неслі ў лясны гушчар ці спальвалі на скрыжаванні дарог.

· Асабліва гаючай лічылася вяроўка ад званоў. Яе часта выкарыстоўвалі як лекавы сродак.
· На Беларусі тых, хто парушаў Боскія запаветы, білі вяроўкай ад званоў.
· На працэс вырабу вяровак накладвалася шмат забарон. Напрыклад, нельга віць вяроўкі ў святочныя дні (асабліва на Каляды), а таксама цяжарнай жанчыне – каб дзіця пры родах не было апавіта пупавінай.

ЛЮСТЭРКА
Здольнасць адлюстроўваць навакольны свет нарадзіла ў дачыненні да гэтай рэчы шмат рэгламентацый.
· Люстэрка як сімвал адлюстравання і падваення рэчаіснасці ў народнай культуры атрымала статус мяжы паміж зямным і «іншым» светам, светам духаў.

· Нашы продкі лічылі, што ў люстэрку можна ўбачыць мінулыя, цяперашнія і будучыя падзеі, надзялялі яго звышнатуральнай сілай. Тым самым падкрэслівалася асаблівая значнасць гэтай рэчы.

· Здольнасць падвойвацца ўспрымалася ў народнай культуры як станоўчая якасць. Лічылася, што нячыстая сіла страчвае сваю магічную здольнасць шкодзіць чалавеку, калі адаб'ецца ў люстэрку. Таму разам з іншымі абярэгамі (напрыклад, асвячонай вярбой, крапівой, чацвярговай соллю і інш.) невялікае люстэрка як абярэг ад нячыстай сілы клалі ў калыску дзіцяці, насілі ў кішэні, вешалі ў хляве.

· Сучасная традыцыя вешаць люстэрка побач з уваходнымі дзвярыма тлумачыцца тым, што нашы продкі верылі ў тое, што нячыстая сіла не пажадае «адлюстравацца» (значыць, памерці, знікнуць) і не пойдзе ў хату.

· Менавіта люстэрка часцей за ўсё выкарыстоўвалі ў варожбах. Для гэтага неабходна было на святкі з захадам сонца (не ў хаце, а, напрыклад, у лазні) зірнуць у люстэрка, каб там убачыць нарачонага. Часам для таго ж бралі два люстэркі, такім чынам ствараючы калідор паміж тым і гэтым светам.
· Рытуальным дзеяннем лічыўся позірк у люстэрка – трэба было «нейтралізаваць» адмоўныя наступствы, калі перад далёкім шляхам вам давялося вярнуцца дадому па нейкіх прычынах.
· Разбітае, трэснутае люстэрка ў хаце (г.зн. парушэнне гэтай нябачнай «мяжы») заўсёды выклікала трывогу і лічылася прадказальнікам бяды, хуткай смерці кагосьці са сваякоў.
· У народзе лічылася: «Калі разаб'еш люстэрка, цябе чакае сем няшчасцяў». Каб пазбегнуць непрыемнасцяў, народныя знахары раілі кінуць чацвярговую соль праз левае плячо, а рэшткі люстэрка кінуць у ваду (раку ці возера).

ВЕНІК
Венік — адна з рэчаў жаночага ўжытку. Таму, калі на парозе сустракалі кумоў з пахрышчаным дзіцем, а менавіта з дзяўчынкай, каля парога абавязкова ставілі венік. Венік, якім парылі нявесту, развязвалі і яго пруткамі высцілалі шлях ад лазні да хаты. Калі нявесту прывозілі ў хату да жаніха, свякроўка клала каля парога венік і назірала: падыме – добры знак, добрая гаспадыня прыехала; пераступіць і пойдзе далей – дрэнна. У некаторых рэгіёнах нявесту прасілі падмесці падлогу, а затым гэты венік упрыгожвалі стужкамі і грашыма ў знак далучэння нявесты да новай хаты. На Палессі нецнатлівай нявесце замест вясельнага дрэўца дарылі венік альбо ўтыкалі перад хатай яе бацькоў мятлу.  

У шматлікіх зімовых варожбах выкарыстоўвалі «калядны» венік: кідалі яго на дарогу з надзеяй убачыць, адкуль прыйдзе суджаны; падкладвалі пад падушку, каб убачыць прароцкі сон, з пруткоў рабілі «калодзеж» і запрашалі суджанага выпіць вады і г.д.

· На Палессі «калядны» венік, якім мялі ў хаце ад Раства да Хрышчэння, абавязкова пасля свят замянялі на новы. Ён лічыўся небяспечным для наступных дзён. Дзяўчаты ці жанчыны рассякалі венік на парозе, прасілі даравання за ўсе грахі (звычайна, за работу, на выкананне якой была накладзена забарона падчас Каляд): «Што вязалася – развяжыся, што шылася – расшыйся, што секлася – рассячыся...». Рассечаны венікш, на якім заставаліся ўсе грахі, выносілі разам са смеццем у сад да пладовых дрэў, раскідвалі па падворку альбо спальвалі.

· На Івана Купалу праводзілі абрад спальвання старых і нарыхтоўкі новых венікаў. Іх збіралі на працягу года, каб спаліць у купальскім вогнішчы.
· Венік выкарыстоўвалі і ў пахавальным абрадзе. Каб аблегчыць скон чалавеку, які памірае, венік закідвалі на дах. Усходнія славяне ў труну сцялілі галінкі і лісце ад бярозавага веніка, а таксама лісцем набівалі падушку для яго. Той венік, якім мялі падлогу адразу ж пасля вынасу труны, выкідалі разам са смеццем як мага далей ад хаты або спальвалі, а маглі аднесці на могілкі. Разам з тым, як і іншыя рэчы пахавальнага абраду, такі венік маглі выкарыстоўваць як для лячэння старых захворванняў ці сурокаў, так і для таго, каб нанесці людзям шкоду.

· «Пахавальны» венік выкарыстоўвалі на Радаўніцу ці Тройцу, калі абмяталі магілы памерлых.

· Венік у хаце заўсёды меў сваё пэўнае месца. Яго выносілі, калі ў хаце быў памерлы, і прыносілі толькі для таго, каб пасля вынасу труны ў апошні раз вымесці падлогу.

Народная традыцыя вымагала трымаць падлогу і парог хаты чыстымі, прыбранымі. Казалі, што на ноч заўсёды неабходна падмесці хату – для таго, «каб анёлам было чыста хадзіць». Але і тут быў цэлы шэраг правілаў, якіх неабходна было прытрымлівацца.
· Вымятаць смецце са сваёй хаты – азначае вымятаць поспех і дабрабыт са сваёй сям'і. Таму і сёння існуе звычай вымятаць смецце да парога, а потым збіраць яго і выносіць у вядры да захаду сонца.
· Ніколі не мялі падлогу, калі пяклі хлеб – хлеб не падымецца.
· Не мялі падлогу, калі з хаты хтосьці паехаў. Ва ўсходніх славян была распаўсюджана забарона месці ці мыць падлогу на працягу трох дзён з моманту ад'езду каго-небудзь з хаты (былі гэта член сям'і альбо госць).

· Не мялі падлогу на працягу таго часу, пакуль труна з нябожчыкам знаходзілася ў хаце (звычайна, на працягу трох дзён).
· Не мялі падлогу і не выносілі смецце ў вялікія царкоўныя святы і пасля захаду сонца – шчасце і послех «змяцеш» з хаты.
· Існавала строгая забарона месці падлогу на Фядору (8 чэрвеня): той, хто будзе месці падлогу ў гэты дзень пасля захаду сонца, вымеце з хаты дамавіка і «намяце» ў сям'ю бяду.
· Калі дзяўчына неакуратна мяце падлогу, ёй наканавана будзе «выйсці замуж за рабога».
· Калі мяцеш падлогу, трэба ісці следам за смеццем, інакш «вымяцеш» сябе з хаты.
